
Cyflwyniad 

1. Mae'r rhai sy'n gweithio ym myd addysg a gwaith ieuenctid yn chwarae rhan 
greiddiol yn y broses o helpu dysgwyr i wireddu eu potensial fel aelodau 
gwerthfawr o gymdeithas. Mae Llywodraeth Cymru yn ceisio atgyfnerthu 
proffesiynoldeb y gweithlu hollbwysig hwn mewn ffordd gadarnhaol.  

 
2. Cynhaliwyd ymgynghoriad rhwng 1 Mawrth 2022 a 24 Mai 2022 a cheisiwyd 

barn am sut y gellid unioni rhai anghysondebau yng ngofynion presennol y rhai 
sy'n gweithio gyda'n pobl ifanc. Mae Gweinidog y Gymraeg ac Addysg yn 
ddiolchgar i bawb a roddodd o'u hamser i ymateb i'r ymgynghoriad. Bydd eich 
barn yn helpu i fynd i'r afael â'r anghysondebau drwy ddeddfwriaeth newydd. 

 
3. Ein bwriad yw cyflwyno'r ddeddfwriaeth newydd hyn yn ystod gwanwyn 2023. 

Bydd hyn yn galluogi CGA i gyflwyno'r categorïau cofrestru newydd erbyn mis 
Medi 2023. Bydd angen i CGA baratoi ar gyfer hyn. Bydd hyn yn cynnwys 
rhaglen ymgysylltu â chyflogwyr a darpar gofrestreion i esbonio'r gofynion 
cyfreithiol newydd. 

 
4. Mae'r cynigion hyn yn cefnogi'r gwaith i adolygu'r trefniadau presennol ar gyfer 

rheoleiddio ysgolion annibynnol yng Nghymru. Nod yr adolygiad yw nodi'r 
newidiadau y mae angen eu gwneud i'r rheoliadau perthnasol ar gyfer ysgolion 
annibynnol er mwyn adlewyrchu polisi cyfredol Llywodraeth Cymru. Bydd y 
newidiadau'n sicrhau eu bod yn diogelu ac yn amddiffyn lles dysgwyr mewn 
ysgolion annibynnol.  

 
5. Cafwyd amrywiaeth o safbwyntiau gan 338 o ymatebwyr. Mae'r ddogfen hon yn 

crynhoi'r themâu allweddol sy'n deillio o'r ymatebion. Fodd bynnag, o ystyried 
bod hunanddethol yn gyffredin wrth ymateb i'r ymgynghoriad, dylid ystyried bod 
y dadansoddiad hwn yn rhoi syniad o rai o'r safbwyntiau a ddelir gan y 
cyhoedd, yn hytrach na chyfrif pendant o farn a safbwyntiau pobl a 
chymunedau ledled Cymru. 

 

Sut mae'r trefniadau cofrestru'n gweithio ar hyn o bryd?  

6. Cyngor y Gweithlu Addysg (y Cyngor) sy'n rheoleiddio safonau proffesiynol yn 
y gweithlu addysg yng Nghymru. Yn ôl y gyfraith, mae'n ofynnol i bobl sy'n 
gweithio yn y categorïau canlynol gofrestru: 

 

• Athrawon mewn ysgolion a gynhelir 

• Gweithwyr cymorth dysgu mewn ysgolion a gynhelir 

• Athrawon addysg bellach  

• Gweithwyr cymorth dysgu addysg bellach 

• Ymarferwyr dysgu seiliedig ar waith 

• Gweithwyr ieuenctid cymwysedig 

• Gweithwyr cymorth ieuenctid cymwysedig. 
 
7. Mae'r gofrestr ar gael i'r cyhoedd ar wefan y Cyngor. Ar hyn o bryd, mae gan y 

Cyngor tua 80,000 o gofrestreion.  
 

https://www.myewc.wales/cy/

Ein cynigion gwreiddiol 

8. Agorwyd yr ymgynghoriad hwn oherwydd tynnwyd ein sylw at y ffaith bod 
bylchau yn y gofynion cofrestru presennol. Mae'r bylchau hyn yn golygu bod 
lefel y trefniadau rheoleiddio proffesiynol yn amrywio ar draws y gweithlu 
addysg, hyd yn oed pan fo unigolion yn cyflawni'r un rolau neu rolau tebyg 
iawn.  

 
9. Yn ychwanegol at y grwpiau presennol o gofrestreion, cynigiwyd y byddai'n 

ofynnol i'r categorïau canlynol gofrestru â CGA: 
 

• Staff addysgu a gweithwyr cymorth dysgu mewn ysgolion annibynnol 

• Y rhai sy'n gweithio mewn sefydliadau addysg bellach arbenigol, a elwir 
hefyd yn sefydliadau ôl-16 arbennig annibynnol 

• Ymarferwyr sy'n cyflwyno darpariaeth dysgu oedolion yn y gymuned ar 
gyfer neu ar ran awdurdod lleol 

• Y rhai sydd ond yn cyflwyno cyrsiau addysg uwch mewn sefydliadau addysg 
bellach 

• Darparwyr dysgu seiliedig ar waith a ariennir yn gyhoeddus ond na chânt eu 
hariannu'n uniongyrchol gan Lywodraeth Cymru i gyflwyno rhaglenni 
prentisiaeth 

• Penaethiaid ac uwch-arweinwyr (gan gynnwys Prif Swyddogion 
Gweithredol) mewn rolau nad ydynt yn cynnwys addysgu mewn sefydliadau 
ôl-16 ac ymarferwyr dysgu seiliedig ar waith. 

• Gweithwyr ieuenctid a gweithwyr cymorth ieuenctid cymwysedig a 
chyflogedig sy'n gweithio ym mhob lleoliad. 

 
10. Cynigiwyd hefyd y dylid ei gwneud yn ofynnol i weithwyr ieuenctid a gweithwyr 

cymorth ieuenctid cyflogedig ond sydd heb gymhwyso gofrestru. Yn dilyn 
ymatebion i'r ymgynghoriad penderfynwyd peidio â chyflwyno gofynion 
cofrestru ar gyfer gweithwyr ieuenctid a gweithwyr cymorth ieuenctid cyflogedig 
sydd heb gymhwyso ar hyn o bryd. Fodd bynnag, byddwn yn defnyddio'r 
sylwadau a gawsom i wneud rhagor o waith gyda'n rhanddeiliaid ar y ffordd 
orau o fynd i'r afael â'r mater hwn. 

 
11. Nid bwriad y cynigion oedd cyfyngu ar y rhyddid i drefnu a darparu addysg. 

Wrth ychwanegu'r categorïau hyn at y gofynion cofrestru, ein nod oedd: 
 

• Atgyfnerthu'r mesurau diogelu sydd ar waith i amddiffyn dysgwyr a staff  

• Rhoi cydraddoldeb i'r rhai sy'n gweithio mewn rolau tebyg 

• Sicrhau lefel o broffesiynoldeb ym mhob rhan o'r sector addysg 

• Pennu ymddygiadau disgwyliedig ar gyfer y sectorau  

• Sicrhau y gall staff ym mhob rhan o'r sector addysg fanteisio ar amrywiaeth 
o adnoddau datblygu a hyfforddiant a ddarperir drwy'r Cyngor 

• Rhoi llwybr i unigolion neu sefydliadau godi pryderon a sicrhau yr ymchwilir 
i'r pryderon hynny'n annibynnol. 

Ymatebwyr 

12. Cafwyd 338 o ymatebion i'r ymgynghoriad gan drawstoriad o gymdeithas, gan 
gynnwys y cyhoedd, undebau llafur, cyrff rheoleiddio ac amryw gyrff 
cynrychioliadol, yn bennaf yn y sector addysg yng Nghymru.  

  
13. Cafwyd 138 o ymatebion lle na roddwyd enw unigolyn na sefydliad, neu lle y 

cafwyd cais gan yr ymatebydd i'w ymateb gael ei drin yn ddienw. Mae 
dymuniadau ymatebwyr i gael eu trin yn ddienw wedi cael eu parchu yn yr 
adroddiad cryno hwn. Ceir rhestr lawn o'r ymatebwyr yn Atodiad A.  

 

Crynodeb o'r ymatebion am staff sy'n gweithio mewn 
ysgolion annibynnol  

14. Yn dilyn ei hadolygiad yn 2020 o'r ffordd yr oedd Llywodraeth Cymru yn 
cyflawni ei swyddogaethau o dan Adran 72B o Ddeddf Safonau Gofal 2000, 
argymhellodd Comisiynydd Plant Cymru y dylai Llywodraeth Cymru ehangu 
cwmpas CGA i'w gwneud yn ofynnol i staff mewn ysgolion annibynnol 
gofrestru. Derbyniodd Llywodraeth Cymru yr argymhelliad ac, felly, cynigiodd 
ein hymgynghoriad ofyniad i staff mewn ysgolion annibynnol gofrestru â CGA.  

 
15. Isod ceir crynodeb o'r ymatebion a gafwyd i'r cwestiynau a ofynnwyd er mwyn 

ceisio barn am y cynigion i'w gwneud yn ofynnol i rai aelodau o staff sy'n 
gweithio mewn ysgolion annibynnol gofrestru â CGA. Roedd cefnogaeth 
gyffredinol i'r cynigion ac, felly, caiff deddfwriaeth ddrafft ei llunio i gynnwys 
staff addysgu a staff cymorth dysgu mewn ysgolion annibynnol.  
 

16. Cafwyd 204 o ymatebion i Gwestiwn 1 – A 
ydych yn cytuno y dylid ehangu'r trefniadau 
cofrestru i gynnwys rhai aelodau o staff sy'n 
gweithio mewn ysgolion annibynnol? O blith 
y rhain, roedd 49% o'r ymatebwyr yn cytuno 
y dylid ehangu'r gofynion cofrestru ac roedd 
30% yn anghytuno â'r cynigion. At hynny, 
roedd 20% yn ansicr a chafwyd sylwadau 
gan 1% o'r ymatebwyr ond ni wnaethant ateb 
y cwestiwn hwn.  

 
17. O blith y rhai a oedd yn cytuno, yr adborth 

cyffredinol oedd y byddai ei gwneud yn 
ofynnol i staff mewn ysgolion annibynnol 
gofrestru yn sicrhau gwell prosesau diogelu 
ac yn gwneud yn siŵr bod safonau ymddygiad proffesiynol yn cael eu cynnal. 
Yn y pen draw, byddai'n sicrhau cysondeb ar draws y sector addysg a 
chydraddoldeb ag ysgolion a gynhelir. Amlygwyd hefyd, drwy ganiatáu 
categorïau ychwanegol, y byddai'n rhaid i'r rhai sydd â chymwysterau addysgu 
nad ydynt yn cofrestru â CGA fel athrawon ar hyn o bryd, gyrraedd yr un 
safonau ag athrawon.  

 

49%

30%

20%
1%

Cwestiwn 1

Ydw Nac ydw

Ddim yn gwybod Dim ateb

https://gov.wales/sites/default/files/publications/2021-03/childrens-commissioner-for-wales-review-welsh-governments-exercise-of-their-functions-government-response.pdf

18. Fodd bynnag, nid oedd llawer o'r ymatebwyr wedi'u darbwyllo gan fuddiannau 
cofrestru ac roeddent yn teimlo bod amryw wiriadau a gweithdrefnau eisoes ar 
waith i sicrhau bod yr aelodau mwyaf addas o staff yn cael eu penodi, ynghyd â 
dulliau i ddelio ag achosion o ddiffyg cydymffurfio a materion disgyblu. 
Mynegwyd pryderon hefyd am y costau ychwanegol a fyddai'n gysylltiedig â 
hynny, yn ogystal â'r baich gweinyddol ychwanegol. Byddai problemau hefyd o 
ran recriwtio, lle na fyddai rhai categorïau o staff yn gallu cofrestru â CGA neu 
lle byddent yn amharod i wneud hynny. Teimlwyd y byddai angen i unrhyw 
newidiadau gael eu cyfiawnhau ac y byddai angen sylfaen dystiolaeth gadarn.  

 
19. Nododd nifer o ymatebwyr natur unigryw ysgolion annibynnol ac roeddent yn 

teimlo bod y cynigion yn mynd gam yn rhy bell, gan arwain at darfu a 
phrosesau rheoli a rheoleiddio diangen gan y wladwriaeth. Teimlent eu bod yn 
herio natur annibynnol ysgolion annibynnol a'u rhyddid i ddatblygu a diwallu eu 
hanghenion amrywiol.  

 
20. Cafwyd sylw hefyd ynghylch yr arbenigwyr y gall ysgolion annibynnol fanteisio 

arnynt. Gweithwyr llawrydd yw'r unigolion hyn yn aml, nad ydynt yn meddu ar yr 
un cymwysterau ag athrawon. Maent yn cynnig budd gwirioneddol i ysgolion 
annibynnol a mynegwyd pryderon y byddai'r trefniadau cofrestru yn cyfyngu ar 
eu hargaeledd. 

 
21. Cafwyd 179 o ymatebion i Gwestiwn 2 – A 

yw'r disgrifiad o ‘waith penodedig’ yn rheoliad 
17 o Reoliadau Cyngor y Gweithlu Addysg 
(Prif Swyddogaethau) (Cymru) 2015 yn 
ddigon eang i gwmpasu rolau a 
chyfrifoldebau staff addysgu mewn ysgolion 
annibynnol? 

 
22. O blith y rhain, roedd 43% yn cytuno bod y 

disgrifiad yn ddigon eang ac roedd 11% yn 
anghytuno.  At hynny, roedd 44% yn ansicr a 
chafwyd sylwadau gan 2% o'r ymatebwyr 
ond ni wnaethant ateb y cwestiwn hwn. 

 
23. O blith y sylwadau a wnaed, y farn 

gyffredinol oedd bod y disgrifiad yn ymddangos yn ddigonol a'i fod yn gyson â 
chyfrifoldebau staff addysgu yn y sector a gynhelir. Awgrymwyd y gellid ei 
ehangu i gynnwys rolau staff cynghori a pheripatetig, yn ogystal â'r rhai sy'n 
ymwneud â gweithgareddau allgyrsiol.  

 
24. Nodwyd y dylid egluro'r diffiniad o ‘athro cymwysedig’ ac y dylid ystyried 

amrywiaeth eang o gymwysterau addysgu. Dylid cydnabod statws Dysgu a 
Sgiliau Athro Cymwysedig oherwydd ymddengys fod staff addysgu mewn 
ysgolion annibynnol sy'n meddu ar y cymhwyster hwn.  

 
25. Cwestiynodd rhai eiriad y cwestiwn, gan eu bod yn teimlo ei fod yn tybio bod yr 

ymatebydd yn cefnogi'r trefniadau cofrestru. 
 

43%

11%

44%

2%

Cwestiwn 2

Ydy Nac ydy

Ddim yn gwybod Dim ateb

https://www.legislation.gov.uk/cy/wsi/2015/140/part/3/made/welsh
https://www.legislation.gov.uk/cy/wsi/2015/140/part/3/made/welsh
https://www.legislation.gov.uk/cy/wsi/2015/140/part/3/made/welsh

26. Rhoddodd Cwestiwn 3 restr o rolau yr 
ystyriwyd eu bod yn perthyn i'r categori athro 
ysgol mewn ysgol annibynnol. Gofynnwyd a 
oedd rolau eraill y gellid eu cynnwys. 

 
27. Cafwyd 175 o ymatebion i'r cwestiwn hwn. O 

blith y rhain, teimlai 19% o'r ymatebwyr fod 
rolau eraill mewn ysgolion annibynnol y dylid 
eu cynnwys yn y categori athro ysgol, a 
theimlai 40% fod y categorïau'n briodol ar eu 
ffurf bresennol. At hynny, roedd 38% yn 
ansicr a chafwyd sylwadau gan 3% ond ni 
wnaethant ateb y cwestiwn hwn. 

 
28. Nodwyd y dylai fod cysondeb rhwng pob 

ysgol yn y sector addysg. Awgrymodd rhai y dylai'r categorïau ymwneud ag 
ysgolion annibynnol yn ogystal ag ysgolion prif ffrwd, fel ei bod yn ofynnol i bob 
math o staff addysgu gofrestru â CGA.  

 
29. Er ei bod yn rhestr gynhwysfawr, teimlai nifer o'r ymatebwyr y dylid cynnwys 

gweithwyr ieuenctid yn y categori athro ysgol. Ymhlith yr awgrymiadau eraill 
roedd hyfforddwyr gweithgareddau awyr agored, staff addysgu heb gymhwyso, 
a phenaethiaid â rôl addysgu. Awgrymwyd y dylid cynnwys unrhyw un sy'n 
cyflawni rôl alwedigaethol.  

 
30. Un argymhelliad oedd y dylai fod rhywfaint o wahaniaeth rhwng yr athrawon 

hynny sy'n addysgu'r cwricwlwm a'r rhai sy'n ymwneud â gweithgareddau 
allgyrsiol y tu allan i'r ystafell ddosbarth.  

 
31. Awgrymodd nifer o'r ymatebwyr y dylai'r categorïau ddiffinio dyletswyddau a 

chyfrifoldebau staff yn hytrach na dim ond teitl y swydd, ac y dylent ystyried 
staff ar bob lefel. Rhybuddiodd un ymatebydd rhag peryglon defnyddio dull 
bras, ac y byddai gwneud hynny ar draws categorïau eraill yn creu rhwystrau i 
benodi staff.  

 
32. Roedd angen rhagor o eglurder hefyd ynghylch y derminoleg dan sylw. Nodwyd 

hefyd efallai mai'r perchennog fydd yn gyfrifol am arwain y dysgu neu fod 
ganddo amrywiaeth o deitlau swyddi.  Mewn achosion eraill, efallai y bydd yn 
dirprwyo'r cyfrifoldeb dysgu i unigolyn arall.  

 
33. Teimlai rhai ymatebwyr na ddylid cynnwys staff addysgu peripatetig fel 

athrawon cerddoriaeth a chwaraeon yn yr un categori ag athrawon ysgol (oni 
bai eu bod yn cael eu cyflogi'n uniongyrchol gan yr ysgol),  gan mai dim ond un 
agwedd ar eu gyrfa yw addysgu a bod ganddynt fel arfer ymrwymiadau 
gwahanol y tu allan i ysgolion annibynnol. Byddai cyflwyno'r gofyniad i gofrestru 
yn effeithio ar argaeledd staff peripatetig ac yn effeithio ar bartneriaethau 
ysgolion annibynnol â sefydliadau academaidd.  

 
 

19%

40%

38%

3%

Cwestiwn 3

Oes Nac oes

Ddim yn gwybod Dim ateb

34. Disgrifiodd Cwestiwn 4 rolau a 
chyfrifoldebau gweithwyr cymorth dysgu a 
gofynnodd a oeddent yn ddigon eang i 
gwmpasu'r ysgolion annibynnol hyn?  
 

35. O blith y 168 o ymatebwyr i'r cwestiwn hwn, 
teimlai 42% fod y disgrifiad yn ddigon eang 
i gwmpasu holl rolau a chyfrifoldebau 
gweithwyr cymorth dysgu mewn ysgolion 
annibynnol. Fodd bynnag, roedd 17% yn 
anghytuno, roedd 38% yn ansicr a chafwyd 
sylwadau gan 3% ond ni wnaethant ateb y 
cwestiwn hwn. 

 
36. Cafwyd amrywiaeth eang o sylwadau ar gyfer y cwestiwn hwn. Teimlwyd y 

byddai angen i'r disgrifiad gynnwys yr amrywiaeth o rolau y mae staff cymorth 
yn eu cyflawni. Ymhlith yr awgrymiadau i'w cynnwys roedd goruchwylio 
dysgwyr, helpu i baratoi adnoddau ar gyfer pynciau penodol a chefnogi lles 
dysgwyr. Nodwyd bod staff cymorth hefyd yn ymwneud â llawer o 
weithgareddau allgyrsiol ac, felly, y byddai angen ystyried hyn hefyd.  

 
37. Awgrymwyd hefyd y dylai adlewyrchu'r cymorth penodol sydd eu hangen ar y 

disgyblion hynny ag anghenion dysgu a chymorth ychwanegol. Yn hytrach na 
chefnogi'r dysgu yn unig, awgrymwyd y gellid atgyfnerthu'r canllawiau i 
gynnwys cymorth ar gyfer anghenion iechyd a meddygol disgyblion, yn ogystal 
â rheoli ymddygiadau heriol yn yr ystafell ddosbarth.  

 
38. Nodwyd bod angen i'r disgrifiad fod yn hyblyg, gan fod pob ysgol yn wahanol. O 

ystyried yr amrywiaeth eang o gymwysterau a phrofiad ymhlith staff, teimlai un 
ymatebydd y dylai un categori ar gyfer staff fod yn ddigon. Teimlai un arall fod 
angen diffinio ystyr cyflwyno gwersi. Un awgrym oedd y dylai'r disgrifiad 
gynnwys rolau arwain hefyd.  

 
39. Cafwyd ambell awgrym mai unig rôl staff cymorth yw cefnogi staff addysgu ac 

nad ydynt yn athrawon eu hunain, felly na ddylid eu hystyried yn yr un ffordd.  
 
40. Yn yr un modd â'r cwestiwn blaenorol, roedd cefnogaeth hefyd i gysoni â'r 

categorïau mewn ysgolion a gynhelir.  
 
41. Nododd un ymatebydd y dylai fod eithriadau clir ar gyfer athrawon â ffydd 

grefyddol mewn cyd-destun ysgol ac eglwys. 
 
42.  Yn olaf, awgrymwyd na ddylai fod angen i unigolion sy'n cyflawni rolau 

proffesiynol mewn ysgolion (h.y. therapyddion lleferydd ac iaith), ac sydd 
eisoes wedi'u cofrestru â chyrff proffesiynol, gofrestru â CGA. 

 

42%

17%

38%

3%

Cwestiwn 4

Ydy Nac ydy

Ddim yn gwybod Dim ateb

43. Nododd Cwestiwn 5 restr o'r rolau mewn 
ysgolion annibynnol y credwyd y dylid eu 
cynnwys yn y categori cymorth dysgu, a 
gofynnwyd a oedd yn gyflawn. O blith y 170 
o ymatebion i'r cwestiwn hwn, teimlai 45% 
fod y rhestr yn cynnwys yr holl rolau y dylid 
eu cynnwys. Fodd bynnag, roedd 10% yn 
anghytuno ac roedd 42% yn ansicr. Cafwyd 
sylwadau gan 3% a oedd yn weddill ond ni 
wnaethant ateb y cwestiwn hwn. 

 
44. Ymhlith yr awgrymiadau poblogaidd o ran 

rolau i'w hychwanegu roedd gweithwyr 
ieuenctid a chynghorwyr gyrfaoedd. Ymhlith 
yr awgrymiadau eraill roedd hyfforddwyr 
chwaraeon, saff cyflenwi, staff preswyl, staff 
gweinyddol, staff iechyd a lles, caplaniaid crefyddol a staff cynnal tir. Dylid 
ystyried staff llawrydd a gweithwyr proffesiynol sy'n ymweld ag ysgolion i 
gynnal gweithdai hefyd. Nodwyd bod nifer o deitlau swyddi ar gyfer rolau tebyg 
y byddai angen eu cyfuno.  

 
45. Cafwyd rhai sylwadau ynglŷn â chategoreiddio staff. Teimlwyd mai'r rôl dan 

sylw ddylai bennu a oes angen cofrestru yn hytrach na theitl y swydd.  Un 
enghraifft o'r fath oedd penaethiaid neu ddirprwy benaethiaid y gall fod 
ganddynt rai ymrwymiadau addysgu neu gymorth ond nad ydynt wedi'u 
categoreiddio felly.  

 
46. Ymhlith y sylwadau eraill, teimlwyd na ddylid cynnwys cynorthwywyr bugeiliol 

yn y categori cymorth dysgu. Nodwyd hefyd y dylai ysgol annibynnol allu creu 
rôl newydd yn ôl yr angen.  

 
47. Hefyd, awgrymwyd y dylai'r categori gael ei adolygu'n rheolaidd. 

 
48. Gofynnodd Cwestiwn 6 Yn eich barn chi, a 

oes unrhyw grwpiau eraill o staff a gyflogir 
mewn lleoliadau addysg annibynnol y dylid 
ei gwneud yn ofynnol iddynt gofrestru â'r 
CGA? O blith y 172 o ymatebion a gafwyd, 
nid oedd 40% yn teimlo bod unrhyw grwpiau 
eraill y dylid eu cynnwys ac roedd 10% yn 
teimlo bod grwpiau eraill y dylid eu 
hychwanegu. At hynny, roedd 49% yn ansicr 
a chafwyd sylwadau gan 1% ond ni 
wnaethant ateb y cwestiwn hwn. 

49. Cafwyd amrywiaeth eang o awgrymiadau o ran grwpiau y dylid eu cynnwys. 
Ymhlith yr enghreifftiau roedd staff peripatetig staff addysg awyr agored, 
gweithwyr ieuenctid, staff arlwyo, hyfforddwyr chwaraeon, cynghorwyr 
gyrfaoedd a staff therapi. Awgrymwyd y dylid cynnwys pob aelod o staff sy'n 
gweithio mewn ysgolion beth bynnag fo'i rôl (gan gynnwys penaethiaid). Byddai 
hyn hefyd yn cynnwys staff nad ydynt yn addysgu a all ddod i gysylltiad â 
disgyblion sut bynnag, fel glanhawyr, gofalwyr a staff arlwyo.  

 
50. Awgrymwyd y dylid ei gwneud yn ofynnol i bob aelod o staff therapiwtig 

gofrestru â'r corff proffesiynol perthnasol. Fel arall, dylid ei gwneud yn ofynnol 
iddynt gofrestru â'r CGA. Awgrymwyd staff llawrydd hefyd ond mynegwyd 
pryder ynglŷn â'r effaith y byddai hyn yn ei chael ar gostau gan y byddai 
ganddynt ymrwymiadau y tu allan i ysgolion annibynnol.  

 
51. Argymhelliad arall oedd y staff hynny nad ydynt yn cael eu cyflogi'n 

uniongyrchol gan yr ysgol ond sy'n ymwneud â hi mewn modd perthnasol yn 
rheolaidd. Enghraifft arall fyddai staff gwirfoddol am fod ganddynt gyfrifoldebau 
tebyg i'r rhai a gyflogir gan yr ysgol yn llawn-amser. Awgrymwyd y dylid 
defnyddio meini prawf gwahanol i'r rheini a ddefnyddir at ddibenion cofrestru â 
CGA. 

 
52. Fel yr ymatebion i'r cwestiynau blaenorol, teimlai nifer bach o'r ymatebwyr na 

ddylai fod angen i staff ysgolion annibynnol gofrestru â CGA. Ymhlith y 
rhesymau a roddwyd y costau a'r fiwrocratiaeth ychwanegol sy'n gysylltiedig â 
recriwtio staff newydd, ynghyd â'r teimlad bod gweithdrefnau diogelu digonol 
eisoes ar waith.  

 
53. Roedd Cwestiwn 7 yn cynnig cyfle i ychwanegu unrhyw sylwadau eraill am ein 

cynigion i'w gwneud yn ofynnol i staff ysgolion annibynnol gofrestru. Cafwyd 
sylwadau gan 56 o ymatebwyr. 

 
54. Roedd y mwyafrif o'r sylwadau yn anghytuno â'r cynigion ac yn crybwyll nifer o 

broblemau a oedd wedi codi yn yr ymatebion i gwestiynau blaenorol. Teimlwyd 
bod system addas eisoes ar waith ac y byddai'r cynigion yn dyblygu'r hyn a 
oedd eisoes ar gael ac yn creu costau ychwanegol i ysgolion. Nid oedd yr 
ymatebwyr yn teimlo bod angen newid dim ac ni fyddent yn gwella'r trefniadau 
diogelu yn uniongyrchol y tu hwnt i'r hyn a oedd a oedd eisoes ar waith. 

 
55. Teimlai llawer o'r ymatebwyr hefyd y byddai'r cynigion yn cael effaith negyddol 

ar staff addysgu a staff cymorth. Gweithwyr llawrydd a gwirfoddolwyr fyddai'n 
teimlo'r effaith fwyaf, gan gynnwys y rhai sy'n gweithio ym myd y celfyddydau a 
cherddoriaeth, gan y byddai ganddynt ymrwymiadau a chostau eraill y tu allan i 
ysgolion annibynnol. Y farn gyffredinol oedd y byddai'r cynigion yn creu prinder 
staff yn y meysydd hyn, a fyddai'n effeithio ar y gweithgareddau cyfoethogi a 
ddarparwyd i blant a phobl ifanc sy'n mynychu ysgolion annibynnol.  

56. Teimlwyd hefyd fod y cynigion yn debyg iawn i'r gofynion a ddefnyddir mewn 
ysgolion a gynhelir ac nad oeddent yn cydnabod bod ysgolion annibynnol yn 
gweithredu mewn ffordd wahanol. Nodwyd mai mantais ysgol annibynnol oedd 
ei hyblygrwydd i allu recriwtio'r staff mwyaf priodol ac effeithiol i fodloni gofynion 
ei disgyblion. Teimlai llawer o'r ymatebwyr fod y wladwriaeth eisoes yn ymyrryd 
gormod a bod gormod o ofynion eisoes yn cael eu gosod ar ysgolion 
annibynnol, ac mai dim ond ychwanegu at hyn y byddai'r cynigion.  

 
57. Fodd bynnag, roedd sawl ymatebydd yn cytuno â'r cynigion ac yn teimlo y dylai 

fod cysondeb ag ysgolion a gynhelir. Teimlai'r ymatebwyr hyn y dylai staff sy'n 
gweithio mewn sefydliadau addysg gofrestru. Roeddent yn teimlo bod newid yn 
hanfodol i ddiogelu dysgwyr ac enw da'r proffesiwn, a chynnal safonau 
ymddygiad.  

 
58. Er eu bod yn cytuno â'r cynigion, teimlai rhai o'r ymatebwyr y dylai safbwyntiau 

crefyddol fod yn annibynnol ac na ddylai eglwysi fod yn rhan o'r newidiadau 
hyn. Teimlwyd y gallai'r rhain effeithio ar wirfoddolwyr a oedd yn cael eu talu 
gan yr eglwys i helpu a chefnogi dysgwyr mewn ysgolion annibynnol.  

 
59. Ymhlith y sylwadau eraill, teimlwyd nad oedd y cynigon yn ystyried yr 

amrywiaeth o gymwysterau gwahanol y mae athrawon yn meddu arnynt mewn 
ysgolion annibynnol. Nodwyd statws Dysgu a Sgiliau Athro Cymwysedig yn 
gymhwyster y dylid ei gydnabod, yn ogystal ag AHO TAR. 

 
60. Cafwyd sylw hefyd am y cyfleoedd dros dro a gynigir i raddedigion prifysgolion 

a all ddod i ysgolion annibynnol ac, felly, ddod i gysylltiad â dysgwyr. Nid oes 
diffiniad penodol o'u rolau yn aml ac ni fyddent o reidrwydd yn perthyn i unrhyw 
un o'r categorïau yn y cynigion.  

 

Crynodeb o'r ymatebwyr am weithwyr ieuenctid a 
gweithwyr cymorth ieuenctid  

61. Argymhellodd adroddiad y Bwrdd Gwaith Ieuenctid Dros Dro y “dylai 
Llywodraeth Cymru atgyfnerthu deddfwriaeth bresennol Cyngor y Gweithlu 
Addysg er mwyn cau'r bylchau mewn meini prawf cofrestru”. Mae'r Bwrdd o'r 
farn y bydd gweithredu'r argymhelliad hwn yn mynd i'r afael â ‘mater diogelu 
sylfaenol sy'n codi mewn perthynas â gwasanaethau gwaith ieuenctid, gan 
sicrhau bod yr holl waith ieuenctid yng Nghymru yn digwydd mewn 
amgylcheddau diogel’ a bydd yn ‘helpu i wella safonau yn y sector gwaith 
ieuenctid drwy sicrhau bod pob gweithiwr ieuenctid wedi'i gofrestru i weithio 
gyda phobl ifanc a'i fod yn gymwys i wneud hynny”. Mae'r safbwyntiau hyn yn 
debyg i'r rheini a fynegwyd gan rai rhanddeiliaid mewn ymateb i'r ymgynghoriad 
blaenorol cyn cyflwyno'r gofyniad i gofrestru, gan gynnwys y farn y gall 
cofrestru helpu i wella ansawdd darpariaeth gwaith ieuenctid a helpu i godi 
ymwybyddiaeth o effaith ymyriadau gweithwyr ieuenctid, yn ogystal â sicrhau 
cysondeb ar hyd a lled y gweithlu addysg. 

 

https://llyw.cymru/adroddiad-bwrdd-gwaith-ieuenctid-dros-dro-maen-bryd-cyflawni-dros-bobl-ifanc-yng-nghymru-adroddiad?_ga=2.54964142.406444266.1657202425-1276173554.1652342150

62. Yn gyffredinol, roedd yr ymatebion yn gefnogol, ac eithrio'r rheini a gyflwynwyd 
gan y sector crefyddol a sawl un yn sector y celfyddydau, a oedd yn 
gwrthwynebu'r gofynion cofrestru arfaethedig i raddau helaeth. Neges gyson 
ymhlith yr ymatebion, gan gynnwys y rheini gan y sectorau hyn, oedd bod 
angen nodi'n glir pwy fyddai'n cael ei ystyried yn weithiwr ieuenctid neu'n 
weithiwr cymorth ieuenctid o ran y ddarpariaeth a roddir i bobl ifanc. Felly, ni 
chaiff gofynion cofrestru eu cyflwyno ar gyfer gweithwyr ieuenctid cyflogedig 
heb gymhwyso na gweithwyr cymorth ieuenctid cyflogedig heb gymhwyso ar 
hyn o bryd. Bydd hyn yn ein galluogi i ymgysylltu ymhellach â rhanddeiliaid er 
mwyn meithrin dealltwriaeth gliriach o waith ieuenctid at ddibenion cofrestru.  
Caiff pob sector â diddordeb ei gynnwys yn y gwaith hwnnw.  

 
63. Y bwriad yw llunio deddfwriaeth ddrafft i'w gwneud yn ofynnol i'r grwpiau 

canlynol gofrestru â CGA: 
 

• gweithwyr ieuenctid cymwysedig cyflogedig (ynghyd â chofrestriad dros dro 
i'r rhai sy'n gweithio tuag at gyflawni statws gweithiwr ieuenctid 
cymwysedig) mewn unrhyw leoliad;  

• gweithwyr cymorth ieuenctid cymwysedig cyflogedig (ynghyd â chofrestriad 
dros dro i'r rhai sy'n gweithio tuag at gyflawni statws gweithiwr cymorth 
ieuenctid cymwysedig) mewn unrhyw leoliad. 
 

64. Gofynnwyd y cwestiynau canlynol er mwyn ceisio barn am y cynigion i 
ddiweddaru'r categorïau gweithwyr ieuenctid a gweithwyr cymorth ieuenctid y 
mae'n ofynnol iddynt gofrestru â CGA. 

 
65. Gofynnodd Cwestiwn 8 A ydych yn cytuno y 

dylai'r trefniadau cofrestru gael eu hehangu i 
gynnwys pob gweithiwr ieuenctid a gweithiwr 
cymorth ieuenctid sy'n gweithio am dâl, ni 
waeth ble y mae'n gweithio? O blith y 266 o 
ymatebion a gafwyd, roedd 28% yn cytuno y 
dylai pob gweithiwr ieuenctid a gweithiwr 
cymorth ieuenctid cyflogedig gofrestru, roedd 
65% yn anghytuno, roedd 5% yn ansicr, a 
chafwyd ymateb di-rym gan 2%.  
 

66. Felly, roedd y mwyafrif o'r ymatebwyr yn 
anghytuno â'r cynnig i ymestyn y gofyniad i 
gofrestru i gynnwys pob gweithiwr ieuenctid a 
gweithiwr cymorth ieuenctid cyflogedig.  
 

67. Fodd bynnag, gellir priodoli'r mwyafrif o'r ymatebwyr nad oeddent yn cefnogi'r 
cynnig (127 o 172, 74%) i ymgyrch a drefnwyd gan y Cynghrair Efengylaidd. 
Nod yr ymgyrch hon yw tynnu sylw at bryderon am ymestyn y gofyniad i 
gofrestru i leoliadau ffydd, gan nodi pryderon penodol am y materion allweddol 
canlynol: 

• Bod yr angen i gofrestru yn cynrychioli ymgais i gyfyngu ar allu gweithwyr 
ieuenctid i gyflwyno dysgeidiaethau Cristnogol mewn lleoliadau ffydd drwy 
orfodi codau ymddygiad seciwlar.  

• Bod rheoleiddio gwaith gweithwyr ieuenctid yr eglwys yn bygwth rhoi 
awdurdod y wladwriaeth uwchlaw rhyddid yr eglwysi.   

• Ei bod eisoes yn ofynnol i eglwysi gael eu rheoleiddio gan y Comisiwn 
Elusennol, a bod y prosesau diogelu presennol yn ddigonol ac yn gymesur.  

• Mae ymatebion yr ymgyrch hefyd yn tynnu sylw at y pryder bod y gofyniad i 
gofrestru pob aelod o staff cyflogedig gyda CGA yn creu baich biwrocrataidd 
ychwanegol, diangen a fydd yn effeithio ar allu eglwysi i ddarparu 
gwasanaethau gwaith ieuenctid ac yn arwain at lai o ddarpariaeth.  

 
68. Mae'r 46 o ymatebwyr sy'n weddill sy'n gwrthwynebu ymestyn y gofyniad i 

gofrestru yn cynrychioli 32% o gyfanswm yr ymatebion heb ystyried ymatebion 
yr ymgyrch. Canolbwyntiodd sylwadau gan yr ymatebwyr hyn ar yr angen i 
Lywodraeth Cymru bennu diffiniad clir ar gyfer rôl gweithiwr ieuenctid a 
gweithiwr cymorth ieuenctid er mwyn osgoi gorymestyn y gofyniad. Roedd hyn 
yn destun pryder mawr i'r sector celfyddydau ieuenctid a chafwyd ymatebion 
penodol gan Gyngor Celfyddydau Cymru a'r Rhwydwaith Celfyddydau 
Ieuenctid, sydd o'r farn bod yr angen i gofrestru ymarferwyr ym myd y 
celfyddydau sy'n gweithio gyda phobl ifanc, yn aml ar sail lawrydd, yn 
anghymesur, yn enwedig pan fo llawer o ymarferwyr eisoes yn cael eu rheoli 
gan eu cyrff proffesiynol eu hunain.  

 
69. Mynegwyd pryder tebyg gan Heddlu De Cymru mewn perthynas â'i Gynllun 

Gwirfoddolwyr Ifanc, gan nodi bod angen gwahaniaethu rhwng yr unigolion 
hynny sy'n weithwyr ieuenctid proffesiynol mewn rolau cyflogedig a'r rhai sy'n 
ymgymryd ag elfennau o waith ymgysylltu â phobl ifanc fel rhan fach o'u rôl. 
Roedd galwad ar i Lywodraeth Cymru gydnabod bod darpariaethau diogelu 
presennol yn ddigonol heb fawr ddim tystiolaeth wedi'i chyflwyno i ddangos y 
byddai gofyniad i gofrestru â CGA yn lleihau'r risg o ran diogelu. Roedd pryder 
ychwanegol am gost cofrestru i unigolion a'r baich gweinyddol ar sefydliadau 
sydd eisoes yn ei chael hi'n anodd cynnal gwasanaethau.     
 

70. Roedd 74 o'r ymatebwyr yn cytuno y dylid ymestyn y gofyniad i gofrestru i bob 
lleoliad. Mae hyn yn cynrychioli 52% o'r rhai nad oeddent yn gysylltiedig â'r 
ymatebion i'r ymgyrch. Roedd llawer o'r rhain yn canolbwyntio ar bwysigrwydd 
ymestyn y gofyniad i gofrestru i bob lleoliad er mwyn sicrhau cysondeb drwyddi 
draw ac fel ffordd o sicrhau prosesau diogelu cadarnach.  
 

71. Roedd llawer o'r ymatebwyr a oedd yn cefnogi'r cynnig i ymestyn y gofyniad i 
gofrestru i bob sefydliad yn cysylltu cofrestriad â chymhwyster. Yn benodol, 
cydnabu JNC gymwysterau gwaith ieuenctid ar lefel 2, 3, 6 a 7, gan ddadlau y 
byddai hyn yn atgyfnerthu proffesiynoldeb y gweithlu ac yn sefydlu gwaith 
ieuenctid ymhellach fel proffesiwn addysg cydnabyddedig.  

72. Gofynnodd Cwestiwn 9 Yn eich barn chi, a 
ddylai myfyrwyr sydd wrthi'n gweithio tuag at 
gymhwyster gweithiwr ieuenctid neu weithiwr 
cymorth ieuenctid gofrestru? O blith y 183 o 
ymatebion a gafwyd, roedd 30% yn cytuno, 
53% yn anghytuno, 16% yn ansicr a chafwyd 
ymateb di-rym gan 1%.  

 
73. Roedd ychydig dros hanner yr ymatebwyr i'r 

cwestiwn hwn yn anghytuno â'r cynnig i 
gyflwyno gofyniad i gofrestru i'r rhai sy'n 
gweithio tuag at gymhwyster. 

 
74. Yn y sylwadau a gafwyd gan y rhai nad 

oeddent yn cefnogi'r cynnig hwn, mynegwyd 
pryderon y gallai gofynion cofrestru rwystro 
unigolion rhag gwneud gwaith ieuenctid, er enghraifft, oherwydd y ffioedd 
cofrestru. Teimlai ymatebwyr eraill y dylai myfyrwyr ond gofrestru os oeddent 
mewn swydd gyflogedig, tra bod eraill yn teimlo mai dim ond ar ôl iddynt 
gymhwyso y dylai unigolion gofrestru. Cododd sawl ymatebydd gwestiynau am 
gydraddoldeb o safbwynt cofrestru athrawon dan hyfforddiant. Roedd y Grŵp 
Prif Swyddogion Ieuenctid yn erbyn trefniadau cofrestru gorfodol i fyfyrwyr, ond 
nodwyd y byddai cofrestru'n fuddiol i ddatblygiad proffesiynol yr unigolyn ac 
awgrymwyd y dylai myfyrwyr allu cofrestru'n wirfoddol. Cafwyd ymateb mawr i'r 
cwestiwn hwn gan y sector crefyddol, a oedd yn erbyn cofrestru gweithwyr 
ieuenctid mewn lleoliadau ffydd am resymau tebyg i'r rhai a nodwyd ar gyfer 
cwestiwn 8. 
 

75. O ran yr ymatebwyr a oedd yn cefnogi'r cynnig hwn, cafwyd sylwadau yn nodi 
manteision cofrestru i ddatblygiad proffesiynol myfyrwyr. Teimlai ymatebwyr 
eraill y gallai roi dealltwriaeth well o'r gweithlu a diogelu pobl ifanc yn well. Am 
fod myfyrwyr yn dod i gysylltiad â phobl ifanc, teimlai rhai ymatebwyr y dylent 
ddilyn yr un cod ymddygiad a safonau â'r rhai eraill o fewn y proffesiwn. 
Nododd rhai ymatebwyr hefyd y dylai myfyrwyr sy'n astudio am gymhwyster 
gael eu cofrestru dros dro nes eu bod wedi cymhwyso'n llawn ac y dylid 
ystyried ffi gofrestru briodol ar gyfer hyn.  
 

76. O'r ymatebwyr a atebodd “ddim yn gwybod” neu a roddodd ymateb di-rym, 
cododd rhai gwestiynau ynghylch cydraddoldeb â myfyrwyr mewn proffesiynau 
eraill; ystyriaethau o ran pa leoliad y byddai'r myfyriwr yn gweithio ynddo a 
phriodoldeb cofrestru ar y sail honno; ac ystyriaeth o lefelau ffioedd myfyrwyr. 

77. Gofynnodd Cwestiwn 10 Yn eich barn chi, a 
ddylai pobl sy'n gwneud gwaith ieuenctid am 
dâl, ond nad ydynt yn gymwysedig, 
gofrestru? Cafwyd 193 o ymatebion.  O blith 
yr ymatebion, roedd 33% yn cytuno y dylai 
unigolion sy'n gwneud gwaith ieuenctid am 
dâl ond nad ydynt yn gymwysedig, gofrestru 
â CGA, roedd 50% yn anghytuno, 16% yn 
ansicr (roedd 12 o'r rhain yn ymatebion 
ymgyrch) a chafwyd ymateb di-rym gan 1%. 
O blith y rhai a oedd yn anghytuno, gellir 
priodoli 50 i'r rhai sydd o blaid ymgyrch y 
Cynghrair Efengylaidd.    
 

78. Roedd llawer o'r sylwadau a gafwyd yn 
adlewyrchu'r angen i ddiffinio ‘gwaith ieuenctid’ yn glir er mwyn rhoi eglurder 
ynghylch pwy ddylai gofrestru. Yn benodol, codwyd cwestiynau ynghylch a 
fyddai'n ofynnol i unigolion a gyflogir gan sefydliadau i weithio gyda phobl ifanc, 
er enghraifft, fel hyfforddwyr addysg awyr agored cyflogedig, cymwysedig, yn y 
celfyddydau, chwaraeon ac ati, gofrestru. Ychwanegodd y Cyngor Cymreig 
Gwasanaethau Ieuenctid Gwirfoddol (CWVYS) fod gweithwyr o'r fath yn 
darparu gwasanaethau arbenigol, sy'n galluogi pobl ifanc i gymryd rhan mewn 
gweithgareddau gwaith ieuenctid fel rhan o ddewis cyffredinol o gyfleoedd i 
bobl ifanc. 

 
79. Nododd rhai ymatebwyr, gan gynnwys Estyn a'r Grŵp Prif Swyddogion 

Ieuenctid, y dylai unigolyn sy'n gwneud gwaith ieuenctid am dâl ond gael eu 
cofrestru os ydynt yn gymwysedig, a gwnaethant bwysleisio pwysigrwydd 
annog unigolion o'r fath i weithio tuag at gymhwyster er mwyn sicrhau 
cysondeb a gwasanaeth o ansawdd, a chynnal statws proffesiynol gwaith 
ieuenctid.  
 

80. Fel rhan o'r sylwadau o blaid y cynnig hwn, nodwyd y byddai ei gwneud yn 
ofynnol i weithwyr ieuenctid cyflogedig sydd heb gymhwyso gofrestru yn 
diogelu pobl ifanc yn well; yn cynnal safonau, cysondeb a phroffesiynoldeb 
gwasanaethau; ac yn cynnal statws proffesiynol gweithwyr ieuenctid.  Fodd 
bynnag, cafwyd rhai sylwadau ynglŷn â'r angen i fod yn ofalus i beidio â 
thanseilio statws cymwysedig gweithwyr ieuenctid ac awgrymwyd y dylid cael 
categori cofrestru dros dro ar wahân ar gyfer gweithwyr ieuenctid cyflogedig 
sydd heb gymhwyso.  
 

81. Ymhlith y sylwadau eraill roedd pryder y byddai'r gofynion cofrestru yn atal pobl 
rhag ymuno â'r proffesiwn gwaith ieuenctid. Roedd pryder hefyd y byddai'r 
cynnig hwn yn gosod disgwyliad i'r rhai a gyflogir i ddarparu gwasanaethau 
gwaith ieuenctid gymhwyso fel gweithwyr ieuenctid. Cwestiynwyd pam nad 
oedd y gweithdrefnau diogelu presennol mewn sefydliadau yn ddigonol, ac 
awgrymwyd y dylai'r gofyniad i weithwyr ieuenctid cyflogedig gofrestru fod yn 
seiliedig ar isafswm oriau gwaith.  

82. Gofynnodd Cwestiwn 11 A ydych yn cytuno 
y dylai'r rhestr o gymwysterau yn Atodlen 1 
ac Atodlen 2 i Orchymyn Cyngor y Gweithlu 
Addysg (Cofrestru Gweithwyr Ieuenctid, 
Gweithwyr Cymorth Ieuenctid ac Ymarferwyr 
Dysgu Seiliedig ar Waith) 2016 gael ei dileu 
o'r Gorchymyn a'i chadw mewn man arall?  

 
83. O blith y 162 o ymatebion a gafwyd, roedd 

33% yn cytuno, 14% yn anghytuno a 51% yn 
ansicr. Felly, nid oedd y mwyafrif o'r 
ymatebwyr i'r cwestiwn hwn yn gwybod a 
ddylai'r rhestr o gymwysterau gael ei thynnu 
o'r Gorchymyn. Fodd bynnag, gellid disgwyl 
hyn gan y bydd rhai pobl yn poeni llai am ble mae'r rhestr o gymwysterau yn 
cael ei chadw cyn belled â'i bod yn glir, yn hawdd dod o hyd iddi ac yn gyfredol.  
 

84. Ar y cyfan, cydnabu'r ymatebwyr fod y ffaith bod y rhestr gyfredol o 
gymwysterau wedi'i nodi yn Atodlen 1 a 2 yn effeithio ar y gallu i'w diweddaru'n 
rheolaidd yn unol â newidiadau i gymwysterau gwaith ieuenctid. Cydnabuwyd y 
bydd y newidiadau a gynigir yn ychwanegu hyblygrwydd i ddiweddaru'r 
cymwysterau yn ôl yr angen. Fodd bynnag, roedd angen sicrhau hefyd bod yn 
rhaid i'r broses o gymeradwyo cymwysterau ar unrhyw restr yn y dyfodol 
barhau i fod yn gadarn ac yn seiliedig ar ansawdd proffesiynol y cwrs. 
Awgrymodd rhai mai Safonau Addysg Hyfforddiant Cymru (ETS), fel y corff sy'n 
cymeradwyo cymwysterau gwaith ieuenctid yng Nghymru, ddylai fod yn gyfrifol 
am ddiweddaru'r rhestr. Mewn ymateb i gwestiwn 12, nodwyd y gallai ETS 
hefyd fod yn gyfrifol am ddiweddaru'r rhestr gan gydweithio â Chyngor y 
Gweithlu Addysg. 

 
85. Mynegwyd rhywfaint o bryder y gallai dileu'r rhestr o gymwysterau o'r atodlen ei 

gwneud yn anodd i'r rhai â chymwysterau hanesyddol a chyflogwyr ddod o hyd 
i wybodaeth am gymwysterau cyfatebol.  

 
86. Nododd rhai ymatebwyr nad oedd y rhestr gyfredol yn cynnwys cymwysterau 

penodol. Nododd un ymatebydd nad oedd y cymwysterau sydd eu hangen ar 
gyfer dysgu seiliedig ar waith wedi'u cynnwys ond cydnabu mai'r rheswm am 
hyn o bosibl yw nad ydynt yn orfodol ar gyfer y sector hwn. 

 
87. Wrth ddatblygu rhestr wedi'i diweddaru, cydnabuwyd y dylid ystyried y 

cymwysterau cyfatebol hynny a ddelir mewn rhannau eraill o'r DU a'r byd 
ehangach ond nad ydynt wedi'u rhestru ar hyn o bryd o bosibl. 

 
88. Awgrymodd un ymatebydd y dylid sefydlu corff newydd, sef Cyngor y Gweithlu 

Ieuenctid, i oruchwylio gwaith ieuenctid fel sector sy'n tyfu. 

89. Gofynnodd Cwestiwn 12 ai'r rhestr o 
gymwysterau yn Atodiad A yw'r rhestr 
gyfredol ar gyfer gweithwyr ieuenctid a 
gweithwyr cymorth ieuenctid. Cafwyd 162 o 
ymatebion i'r cwestiwn hwn. O blith yr 
ymatebion, roedd 24% yn cytuno bod y 
rhestr o gymwysterau yn gywir, roedd 13% 
yn anghytuno ac roedd 61% yn ansicr.  

 
90. Wrth ofyn y cwestiwn hwn, rhagwelwyd ei 

bod yn bosibl mai nifer bach o'r ymatebwyr 
fyddai'n ymwybodol o gywirdeb y rhestr o 
gymwysterau. Fodd bynnag, roedd hwn yn 
gyfle i'r ymatebwyr nodi unrhyw hepgoriadau 
y gellir eu hychwanegu at y rhestr ddiwygiedig.  
 

91. Yn ychwanegol at y sylwadau a wnaed o dan gwestiwn 11, nododd Estyn y 
byddai'n ddefnyddiol pe bai'r rhestr yn cael ei hadolygu'n rheolaidd er mwyn 
sicrhau ei bod yn parhau i fod yn gyfredol. Argymhellodd sawl ymatebydd mai 
Safonau Addysg Hyfforddiant Cymru (ETS) fyddai yn y sefyllfa orau i gyflawni'r 
gwaith hwn.  

 
92. Awgrymwyd bod llawer o hepgoriadau o'r rhestr ac nad oedd yn ddigon hyblyg i 

ystyried cymwysterau a oedd wedi'u hepgor. Teimlwyd y gallai hyn arwain at 
ddiffyg cyfle cyfartal i weithio neu ymuno â'r gweithlu, yn enwedig os yw'r 
cymwysterau sydd gan unigolion ar hyn o bryd wedi dod i ben neu nad ydynt 
wedi'u rhestru ar hyn o bryd.  
 

93. Roedd nifer o'r ymatebion a gafwyd gan sefydliadau ffydd yn cynnwys 
awgrymiadau na ddylai fod cymwysterau ffurfiol gan fod gwaith ieuenctid yn 
amrywiol, y dylai cyflogwyr allu addasu'r rhestr yn ôl yr angen ar gyfer rolau 
penodol, ac y gall cymwysterau gwaith ieuenctid fod yn amherthnasol i addysg 
ffydd.  
 

94. Nododd sawl ymatebydd fod y rhestr gyfredol yn seiliedig ar gymwysterau 
gwaith ieuenctid yn unig, ac y byddai rhai unigolion a all fod yn gweithio yn y 
sector ond sydd â chymwysterau eraill (a allai gynnwys cymwysterau ym maes 
y celfyddydau, chwaraeon, y cyfryngau, er enghraifft) ac a all fod wedi cael eu 
cyflogi am eu harbenigedd/cymwysterau yn y meysydd hynny, ond sy'n 
defnyddio methodolegau gwaith ieuenctid i ddarparu eu gwasanaethau neu roi 
cymorth, y tu allan i gwmpas y drefn gofrestru. 

95. Cafwyd 163 o ymatebion i Gwestiwn 13, a 
ofynnodd A ydych yn cytuno y dylai 
Gorchymyn 2016 gynnwys gwybodaeth 
ychwanegol i egluro'r gwahaniaeth rhwng 
lefelau cymwysterau disgwyliedig gweithiwr 
cymorth ieuenctid a gweithiwr ieuenctid?’. O 
blith yr ymatebion a gafwyd, roedd 47% yn 
cytuno, 14% yn anghytuno a 36% yn ansicr. 
Roedd y 3% arall yn ymatebion di-rym. 

 
96. Roedd llawer o’r ymatebwyr o blaid darparu 

gwybodaeth ychwanegol er mwyn rhoi 
eglurhad gwell o'r gwahaniaethau rhwng 
lefelau cymwysterau gweithiwr cymorth ieuenctid a gweithiwr ieuenctid.  
 

97. Roedd llawer o'r ymatebwyr yn cytuno y dylid diwygio'r geiriad i roi mwy o 
eglurder ynghylch y lefelau cymwysterau amrywiol a'r cysylltiad rhyngddynt â 
theitlau swydd gweithiwr cymorth ieuenctid a gweithiwr ieuenctid. Argymhellodd 
y Grŵp Prif Swyddogion Ieuenctid y dylai lefelau 4 a 5 gael eu cynnwys mewn 
unrhyw Orchymyn newydd ar lefel Gweithiwr Cymorth Ieuenctid. Gofynnodd 
sawl ymateb am eglurhad o'r gwahaniaeth rhwng tystysgrif a dyfarniad lefel 2 i 
sicrhau statws ‘gweithiwr cymorth ieuenctid’, ac am linell amser ar gyfer y rhai 
sydd â thystysgrif lefel 2 i ymgymryd â'r dyfarniad lefel 2 er mwyn cyflawni'r 
statws hwnnw. Cafodd y cynnig hwn ei gefnogi hefyd gan Safonau Addysg 
Hyfforddiant Cymru a Chyngor y Gweithlu Addysg. 
 

98. Dangosodd yr ymatebion hefyd fod angen datblygu dealltwriaeth gyffredin o'r 
gwahaniaethau disgwyliedig ar bob lefel gofrestru, gan gynnwys y gwahaniaeth 
mewn prisiau.  
 

99. Nododd rhai o'r ymatebion fod angen ystyried pobl nad ydynt yn weithwyr 
ieuenctid cymwysedig ond sydd â chymwysterau proffesiynol eraill a sgiliau 
trosglwyddadwy, ac nad ydynt yn cael eu cwmpasu gan y cymwysterau a restrir 
na'r diffiniad o weithiwr ieuenctid neu weithiwr cymorth ieuenctid. Codwyd rhai 
pryderon y gallai fod yn ofynnol i bobl nad gwaith ieuenctid oedd eu prif swydd 
ond a allai fod yn defnyddio methodolegau gwaith ieuenctid, gofrestru. 
 

100. Nodwyd bod angen i'r rhestr hon gynnwys y llwybr cynnydd proffesiynol.  
 

101. Awgrymodd un ymatebydd y dylid sefydlu lefel sylfaenol o gymwyseddau er 
mwyn galluogi darparwyr addysg i fapio eu cyrsiau a chael eu hachredu. Fel 
hyn, byddai modd newid enwau cyrsiau heb effeithio ar y cymwysterau 
sylfaenol sydd eu hangen. Fodd bynnag, dywedodd ymatebydd arall fod 
gwahaniaeth yn barod rhwng y cymwyseddau disgwyliedig a amlinellir yn y 
Safonau Galwedigaethol Cenedlaethol ar bob lefel.   
 

102. Gofynnodd Cwestiwn 14 am unrhyw syniadau am ein gwaith yn y dyfodol ar 
wirfoddolwyr yn y sector gwaith ieuenctid. 

103. Nododd y ddogfen ymgynghori y rôl bwysig y mae gwirfoddolwyr yn ei chwarae 
wrth ddarparu gwasanaethau gwaith ieuenctid. Mae'n esbonio nad ydym o'r 
farn ei bod yn rhesymol, yn gymesur nac yn briodol ei gwneud yn ofynnol i 
wirfoddolwyr gwaith ieuenctid gofrestru â CGA. Awgrymwyd dulliau gweithredu 
eraill, fel cyflwyno cofrestr anffurfiol na chaiff ei rheoleiddio ar gyfer 
gwirfoddolwyr, yn y ddogfen ymgynghori a gwahoddwyd sylwadau gan 
ymatebwyr i lywio gwaith yn y dyfodol ar gofrestru gwirfoddolwyr yn y sector 
gwaith ieuenctid. 
 

104. Roedd mwyafrif sylweddol o'r ymatebwyr yn cytuno nad oedd yn briodol ei 
gwneud yn ofynnol i wirfoddolwyr gwaith ieuenctid gofrestru â CGA. Ymhlith y 
sylwadau gan yr ymatebwyr hyn roedd y farn y byddai ei gwneud yn ofynnol i 
wirfoddolwyr gofrestru yn anghymesur, y gallai atal unigolion rhag gwirfoddoli 
ac y gallai ddwysáu heriau presennol i ddenu gwirfoddolwyr i ddarparu 
gwasanaethau gwaith ieuenctid, yn enwedig i sefydliadau llai. Nododd rhai y 
byddai ei gwneud yn ofynnol i wirfoddolwyr gofrestru yn creu lefel ddiangen o 
fiwrocratiaeth ac yn anghyson â'r dull o ymdrin â gwirfoddolwyr mewn sectorau 
eraill, a bod y trefniadau presennol, er enghraifft gwiriadau'r Gwasanaeth 
Datgelu a Gwahardd (DBS), eisoes yn rhoi lefel o ddiogelwch i'r rhai sy'n 
darparu gwasanaethau gwaith ieuenctid fel gwirfoddolwyr. 
 

105. Roedd dros 65% o'r ymatebion yn erbyn cofrestru gwirfoddolwyr yn dod o 
leoliadau ffydd. Roedd ymatebwyr ar ran lleoliadau ffydd yn gwrthwynebu'r 
cynnig i gyflwyno trefniadau cofrestru ar gyfer gwirfoddolwyr gan y byddai'r 
wladwriaeth yn ymyrryd yn eu gwaith ac am y byddai'n creu baich biwrocrataidd 
sylweddol a allai effeithio ar wasanaethau.  
 

106. Teimlai nifer bach o ymatebwyr y dylai fod yn ofynnol i bawb sy'n gweithio gyda 
phobl ifanc, gan gynnwys gwirfoddolwyr, gofrestru. 
 

107. Ymhlith y sylwadau eraill ynghylch cofrestru gwirfoddolwyr gwaith ieuenctid 
roedd y gallai hepgor gwirfoddolwyr o'r trefniadau cofrestru greu'r canfyddiad o 
system ddwy haen. Nodwyd hefyd y gallai cynnig llwybr i wirfoddolwyr 
gofrestru, er enghraifft drwy eu sefydliad, wella'r cymorth sydd ar gael i 
wirfoddolwyr, gwella mesurau diogelu gan osgoi neu leihau rhai o'r problemau 
sy'n gysylltiedig â threfniadau cofrestru yn creu rhwystr i wirfoddoli. O ystyried 
bod gwirfoddolwyr yn chwarae rôl mor bwysig mewn gwaith ieuenctid, 
dadleuodd rhai ymatebwyr y byddai cyflwyno trefniadau cofrestru yn gwella'r 
data sydd ar gael ar nifer y gwirfoddolwyr yn y sector ac y gallai hyn, yn ei dro, 
lywio gwaith yn y dyfodol ar gymhwyster i wirfoddolwyr gwaith ieuenctid. 
 

108. Cafwyd 131 o ymatebion i Gwestiwn 15 – Ychwanegwch unrhyw sylwadau 
eraill ar ein cynigion i newid y gofynion cofrestru ar gyfer gweithwyr ieuenctid a 
gweithwyr cymorth ieuenctid. Gellir priodoli 90 o'r rhain i'r ymgyrch a drefnwyd 
gan y Gynghrair Efengylaidd.   

109. Roedd rhai a ymatebodd i'r cwestiwn hwn yn teimlo y dylai pob gweithiwr 
ieuenctid cymwysedig gael ei gofrestru, ac y dylai gweithwyr ieuenctid nad 
ydynt yn gymwysedig gael eu cofrestru fel gweithwyr ‘dan hyfforddiant’, gyda 
llinell amser ar gyfer cwblhau hyfforddiant gwaith ieuenctid, er mwyn annog 
cyrhaeddiad yn y maes a pheidio â rhwystro pobl sy'n gweithio tuag at 
gymwysterau. Yn ogystal, nododd rhai ymatebwyr fod yn rhaid i'r gofyniad i 
gofrestru fod yn gymwys i'r sector gwirfoddol a'r sector statudol.  
 

110. Croesawodd y Grŵp Prif Swyddogion Ieuenctid y cynigion i ddiwygio'r 
ddeddfwriaeth er mwyn sicrhau y dylai gweithwyr ieuenctid a gweithwyr 
cymorth ieuenctid cymwysedig ac sy'n gweithio gael eu cofrestru, gan gau 
bylchau sydd wedi bodoli ers peth amser. Bydd hyn hefyd yn gyfle i 
gofrestreion gael cymorth gan CGA o ran datblygiad proffesiynol, yn ogystal â 
recriwtio a hyfforddiant. 
 

111. Roedd Comisiynydd Plant Cymru yn gryf o blaid y cynigion i ymestyn y 
trefniadau cofrestru er mwyn diogelu pobl ifanc. Roedd hyn yn cynnwys 
myfyrwyr sy'n gweithio tuag at gymhwyster. Roedd hefyd o blaid trosglwyddo'r 
rhestr o gymwysterau i rywle y tu allan i'r gorchymyn cyfredol fel y gellir ei 
diweddaru'n hawdd.  
 

112. Mae'r sylwadau a gafwyd gan sefydliadau ffydd yn awgrymu mai 
ymddiriedolwyr yr eglwys ac unigolion eraill o fewn yr eglwys sy'n gyfrifol am 
reoli trefniadau diogelu. Awgrymwyd hefyd y byddai'r cynigion yn cael effaith 
andwyol ar yr eglwys a'i gweithgareddau.  
 

113. Awgrymwyd bod angen llwybr clir drwy waith ieuenctid ar gyfer gwirfoddolwyr, 
staff nad ydynt yn gymwysedig a staff cymwysedig fel y gall pobl weld i ble yr 
hoffent fynd (o ran eu gyrfa), a beth y gallai fod angen iddynt ei wneud er mwyn 
gwneud cynnydd, gan gynnwys y lefelau cyflog y gellid eu disgwyl ar bob lefel. 
Dylai hyn annog pobl i astudio am gymwysterau fel y bo'n briodol.  
 

114. Awgrymodd CWVYS pe na bai angen i wirfoddolwyr gofrestru, er enghraifft o 
dan gofrestr sefydliadol, y gallai hynny awgrymu nad yw cofrestru yn arwain at 
safonau diogelu uwch.  
 

115. Nododd llawer o ymatebwyr fod angen mwy o eglurder ynghylch beth fyddai'n 
cael ei gynnwys yn elfen ‘cyflogedig ond nid cymwysedig’ y cynigion. Mae hyn 
yn arbennig o wir yn eu barn nhw pan fo pobl wedi cael eu recriwtio ar sail eu 
gwybodaeth neu eu harbenigedd, er enghraifft artistiaid, hyfforddwyr pêl-droed, 
hyfforddwyr cadetiaid tân neu i addysgu athrawiaethau crefyddol, ond sydd 
digwydd bod yn gweithio gyda phobl ifanc, yn hytrach na'u bod yn weithwyr 
ieuenctid, er y gallant fod yn defnyddio methodolegau gwaith ieuenctid yn eu 
gwaith. Nodwyd unwaith eto y byddai'r newidiadau hyn yn effeithio ar bobl sydd 
eisoes yn eu rolau ac y byddai angen nodi'n glir pwy fyddai'n gyfrifol am dalu'r 
ffioedd pe bai angen iddynt gofrestru. Awgrymwyd y dylid ystyried cofrestru 
arweinwyr ac nid ymarferwyr yn unig.  

116. Codwyd pryderon y gallai cyflwyno gofyniad i gofrestru gwirfoddolwyr eu hatal 
rhag cyflawni eu rôl ym maes gwaith ieuenctid ac y gallai hyn gael effaith 
sylweddol ar wasanaethau. Awgrymwyd hefyd fod gwiriadau priodol yn cael eu 
cynnal eisoes, er enghraifft gwiriadau'r Gwasanaeth Datgelu a Gwahardd, er 
mwyn darparu'r diogelwch angenrheidiol.  

 

Crynodeb o ymatebion am staff sy'n gweithio ym maes 
addysg ôl-16  

117. Gofynnodd yr ymgynghoriad gwestiynau am y cynigion i ddiweddaru categori'r 
rhai sy'n gweithio ym maes addysg ôl-16 y mae'n ofynnol iddynt gofrestru â 
CGA. Roedd cefnogaeth gyffredinol i'r cynigion. 
 

118.  Wedi ystyried yr ymatebion, ni fydd darparwyr dysgu seiliedig ar waith a 
ariennir yn gyhoeddus ond na chânt eu hariannu'n uniongyrchol gan 
Lywodraeth Cymru i gyflwyno rhaglenni prentisiaeth yn cael eu cynnwys yn y 
ddeddfwriaeth newydd. Byddai diffinio ystod mor amrywiol o ymarferwyr a 
gofyn iddynt gofrestru yn faich gweinyddol anymarferol. Ar ben hynny, gallai 
llawer o bobl yn y grŵp hwn hefyd gael eu cynnwys trwy gofrestru mewn 
grwpiau eraill.  

 
119. Mae’r ddeddfwriaeth bresennol yn ei gwneud yn ofynnol i uwch arweinwyr 

sefydliadau addysg bellach sy’n addysgu gofrestru, gan fod rhaid i bob un sy’n 
darparu addysg mewn sefydliadau addysg bellach gofrestru. Felly, y bwriad yw 
drafftio deddfwriaeth i'w gwneud yn ofynnol i'r grwpiau canlynol gofrestru â 
CGA:  

 

• Y rhai sy'n gweithio mewn sefydliadau addysg bellach arbenigol, a elwir 
hefyd yn sefydliadau ôl-16 arbennig annibynnol 

• Ymarferwyr sy'n cyflwyno darpariaeth dysgu oedolion yn y gymuned ar 
gyfer neu ar ran awdurdod lleol 

• Y rhai sydd ond yn cyflwyno cyrsiau addysg uwch mewn sefydliadau addysg 
bellach 

• Penaethiaid a Phrif Swyddogion Gweithredol sefydliadau addysg bellach 
heb gyfrifoldebau addysgu. 

 
120. Neges gyson ym mhob cwestiwn yn yr adran hon oedd bod diffyg dealltwriaeth 

o fuddiannau cofrestru i'r sawl sy'n cofrestru. Mae angen eglurder ynghylch yr 
hyn y mae CGA yn ei gynnig i aelodau'r proffesiwn, a bydd hyn yn cael ei 
egluro yn yr ymgynghoriad nesaf ar y ddeddfwriaeth ddrafft.  

 
121. Mae'r canlynol yn rhoi crynodeb o'r ymatebion a gafwyd i'r cwestiynau am staff 

sy'n gweithio ym maes addysg ôl-16.  

122. Gofynnodd Cwestiwn 16 A ydych yn cytuno y 
dylai fod yn ofynnol i bob darparwr dysgu 
oedolion yn y gymuned, p'un a gaiff ei gyflogi 
drwy sefydliad addysg bellach neu awdurdod 
lleol, gofrestru â'r CGA? Cafwyd 162 o 
ymatebion. 

 
123. O blith y rhain, roedd 41% yn cytuno â'r cynnig 

hwn, yn enwedig o ran yr haen ychwanegol o 
ddiogelwch i ddysgwyr a chydraddoldeb i 
athrawon o fewn y proffesiwn.  

 
124. Fodd bynnag, cafwyd rhywfaint o drafodaeth 

yn y sylwadau ynghylch yr angen am strwythur 
ffioedd teg i athrawon ym maes dysgu 
oedolion nad ydynt o bosibl yn gweithio'r oriau sy'n gysylltiedig â'r sector 
addysg a hyfforddiant ôl-orfodol (AHO) ehangach. Yn ogystal, gofynnwyd a 
ddylai fod angen cofrestru'r rhai sy'n addysgu dosbarthiadau ‘undydd’ yn unig, 
neu'r rhai nad ydynt yn athrawon ffurfiol (e.e. gwneuthurwyr gemwaith ac ati) 
ond sy'n cynnal dosbarthiadau nos i gynyddu eu hincwm. 

 
125. I egluro'r gofyniad hwn ymhellach, dim ond athrawon sy'n darparu 

gwasanaethau dysgu i awdurdod lleol neu sefydliad addysg bellach sy'n cynnig 
darpariaeth dysgu i oedolion yn y gymuned a ariennir gan Weinidogion Cymru 
fydd angen cofrestru. 

 
126. Cyfeiriodd sylwadau eraill at bwysigrwydd cael safonau cyson ym mhob sector 

ond unwaith eto rhybuddiwyd na ddylid cael mesurau rhy gaeth i'r rhai yn y 
trydydd sector. 

 
127. Gofynnodd Cwestiwn 17 A ydych yn cytuno 

y dylai fod yn ofynnol i'r holl benaethiaid ac 
uwch-arweinwyr, gan gynnwys prif 
swyddogion gweithredol, mewn sefydliadau 
addysg bellach a dysgu seiliedig ar waith, 
gofrestru â'r CGA, hyd yn oed os nad ydynt 
yn addysgu'n uniongyrchol? 

 
128. Cafwyd 164 o ymatebion agos, gyda 41% 

yn cytuno a 40% yn anghytuno. Roedd y 
sylwadau a gafwyd gan y rhai o blaid y 
cynnig yn cytuno er nad oedd gan 
benaethiaid ac uwch-arweinwyr unrhyw rôl 
addysgu uniongyrchol, nhw sy'n gyfrifol yn y 
pen draw am yr holl ddysgu sy'n digwydd o 
dan eu rheolaeth ac y dylent, felly, gael eu cofrestru er mwyn diogelu dysgwyr. 

 
129. Unwaith eto, cafwyd sylw yn ymwneud â chydraddoldeb [ag ysgolion] a'r holl 

staff addysgu yn y sector. 
 

41%

38%

21%

Cwestiwn 16

Ydw Nac ydw Ddim yn gwybod

41%

40%

19%

Cwestiwn 17

Ydw Nac ydw Ddim yn gwybod

130. Roedd y sylwadau a gafwyd gan y rhai a oedd yn anghytuno â'r cynigion yn 
cynnwys pryderon y byddai'n gosod baich gweinyddol diangen ar rai darparwyr, 
yn enwedig darparwyr trydydd sector, nad 
yw eu Prif Weithredwyr yn dod i gysylltiad â 
dysgwyr. Gofynnwyd cwestiynau hefyd am 
fuddiannau cofrestru i'r ymarferwyr. 

 
131. Fel y trafodwyd yn flaenorol, mae eisoes yn 

ofynnol i’r holl uwch arweinwyr addysg 
bellach sy’n addysgu gofrestru o dan y 
ddeddfwriaeth bresennol.  

 
132.  Gofynnodd Cwestiwn 18 A ydych yn cytuno 

y dylid dileu'r esemptiad yn rheoliad 19(2)(a) 
o Reoliadau Cyngor y Gweithlu Addysg (Prif 
Swyddogaethau) (Cymru) 2015, sy'n golygu 
nad yw'r gofyniad i gofrestru yn gymwys i 
berson sy'n ‘addysgu addysg uwch mewn 
neu ar gyfer sefydliad addysg bellach’? 

 
133. O blith y 152 o ymatebion, roedd 42% o blaid y cynnig. Ar sail y sylwadau a 

wnaed, cefnogwyd y cynnig ar y sail ei fod yn gwella mesurau diogelu a 
phwysigrwydd sicrhau cydraddoldeb o fewn y sector, gan gynnwys cofrestru 
holl staff addysgu AU. 

 
134. O blith y rhai nad oeddent yn cefnogi'r cynnig, gofynnodd dau beth a oedd wedi 

newid i'r rheswm gwreiddiol dros yr eithriad a oedd yn golygu y dylid ei ddileu.  
 
135. Cafwyd 158 o ymatebion i Gwestiwn 19 A 

ydych yn cytuno â'r cynnig y dylai fod yn 
ofynnol i bob ymarferydd dysgu seiliedig ar 
waith a gyflogir drwy raglenni a ariennir yn 
gyhoeddus gofrestru â'r CGA? 

 
136. O blith y rhain, roedd 44% o blaid y cynnig, 

gan nodi ei bod yn bwysig sicrhau 
cydraddoldeb o fewn y sector ôl-16 a gwella 
mesurau diogelu. O blith y sylwadau eraill a 
gofiwyd, dywedodd rhanddeiliaid fod angen 
mwy o eglurder ynghylch cwmpas y 
trefniadau cofrestru cyn rhoi barn y naill 
ffordd neu'r llall. 

 
137. Cafwyd 17 o ymatebion i Gwestiwn 20, a oedd yn gofyn am unrhyw sylwadau 

eraill ar y cynigion i newid y gofynion cofrestru ar gyfer staff yn y sector addysg 
ôl-16. 

 
138. Roedd y sylwadau'n adlewyrchu pwysigrwydd sicrhau cydraddoldeb o fewn y 

sector ac yn gofyn am fwy o gludadwyedd i staff o fewn colegau ac ysgolion, 
drwy ryw fath o statws athro cymwysedig (SAC). 

44%

33%

22%
1%

Cwestiwn 19

26%

139. Unwaith eto, codwyd pryder na ddylai cofrestru fod yn ofynnol i arbenigwyr, yn 

enwedig yn y sector celf a chrefft, sy'n cynnal dosbarthiadau nos, na 

sefydliadau elusennol a gwirfoddolwyr trydydd sector. 

 
140. Gofynnodd sawl ymatebydd am fwy o eglurder ynghylch y paramedrau 

cofrestru ar gyfer pob cwestiwn. 

 

Crynodeb o ymatebion am wirfoddolwyr sy'n gweithio 
gyda phobl ifanc 

141. Nod yr ymgynghoriad oedd casglu barn ynghylch a ddylai gwirfoddolwyr sy'n 
gweithio gyda phobl ifanc gofrestru â CGA.  

 
142. Gofynnodd Cwestiwn 21 A ydych yn cytuno 

â'r cynnig na ddylid ei gwneud yn ofynnol i 
wirfoddolwyr sy'n gweithio gyda phobl ifanc 
gofrestru â'r CGA? O blith y 83 o ymatebion 
a gafwyd, roedd 62% yn cytuno â'n cynnig ac 
roedd 31% yn anghytuno. At hynny, roedd 
7% yn ansicr a chafwyd sylwadau gan 4% 
ond ni wnaethant ateb y cwestiwn hwn. 

 
143. Roedd y prif bwyntiau a godwyd gan y rhai a 

oedd yn cytuno â'n cynnig yn cynnwys cost 
cofrestru, y ffaith y byddai cofrestru yn 
debygol o atal pobl rhag gwirfoddoli a bod 
angen gwiriadau gan y Gwasanaeth Datgelu 
a Gwahardd yn barod ar wirfoddolwyr sy'n cyflawni rolau penodol.  

 
144. Yn ogystal, ac mewn cysylltiad â chwestiwn 22, roedd pryderon y byddai ei 

gwneud yn ofynnol i wirfoddolwyr gofrestru yn effeithio ar nifer y gwirfoddolwyr, 
gan atal pobl rhag gwirfoddoli ac, felly, leihau nifer y rhai sy'n defnyddio'r 
Gymraeg wrth weithio gyda'n pobl ifanc. 

 
145. Dywedodd CGA fod ganddo ‘brofiad helaeth dros lawer o flynyddoedd o weithio 

gyda rheoleiddwyr ym maes addysg a phroffesiynau eraill ac y byddai'n hynod 
o afreolaidd cofrestru gwirfoddolwyr. Nid oes unrhyw gorff proffesiynol / 
rheoleiddiol arall ym maes addysg nac unrhyw broffesiwn arall yn fyd-eang yn 
cadw cofrestr gyhoeddus o wirfoddolwyr.’ (cyfieithiad) 

 
146. Fodd bynnag, yn gyffredinol, roedd yr ymatebwyr a oedd yn teimlo y dylai fod 

yn ofynnol i wirfoddolwyr sy'n gweithio gyda phobl ifanc gofrestru â CGA o'r 
farn bod y gwirfoddolwyr hynny, p'un a ydynt yn gyflogedig ai peidio, yn dal i 
weithio gyda phobl ifanc ac, felly, y dylent fodloni'r un gofynion cofrestru. 
Cyflwynwyd rhai dadleuon hefyd y dylai fod yn ofynnol i'r sefydliadau sy'n 
defnyddio gwirfoddolwyr gofrestru â CGA.  

 

60%
29%

7%4%

Cwestiwn 21

147. Roedd Comisiynydd Plant Cymru yn deall y ddadl dros beidio â'i gwneud yn 
ofynnol i wirfoddolwyr gofrestru â CGA, yn enwedig pe bai hynny'n rhwystr i 
ddenu gwirfoddolwyr. Fodd bynnag, yn yr ymateb, nodwyd bod ‘angen ystyried 
ymhellach sut y gall gwirfoddolwyr ym maes addysg gael eu cefnogi'n well a sut 
y gellir sicrhau bod mesurau diogelu cymesur ar waith.’  

 
148. Dywedodd y Comisiynydd ‘Mae hyn yn arbennig o bwysig er mwyn cyflawni 

dyheadau'r cwricwlwm newydd i sicrhau bod y gymuned yn cyfranogi ac yn 
cael profiad eang o ddysgu ac hefyd o ystyried y ffocws sy'n datblygu ar 
gyfranogiad cymunedol yn y dull gweithredu ysgolion cymunedol. Gall y ddau 
faes hyn o ddiwygiadau addysgol, os byddant yn llwyddiannus, olygu y bydd 
mwy o wirfoddoli cymunedol yn digwydd mewn ysgolion.’ (cyfieithiad) 

 

Crynodeb o ymatebion am yr iaith Gymraeg 

149. Gofynnodd yr ymgynghoriad y cwestiynau canlynol er mwyn casglu barn am yr 
effaith ar y Gymraeg a chyfleoedd i'w defnyddio: 

 

• Cwestiwn 22 – Hoffem gael eich barn ar yr effaith y byddai ein cynigion yn 
ei chael ar y Gymraeg, yn enwedig ar gyfleoedd i bobl ddefnyddio'r Gymraeg 
ac o ran sicrhau na chaiff y Gymraeg ei thrin yn llai ffafriol na'r Saesneg.  

 

• Cwestiwn 23 – A fyddech cystal ag esbonio hefyd sut y credwch y gallai'r 
cynigion gael eu llunio neu eu newid er mwyn sicrhau effeithiau cadarnhaol 
neu fwy o effeithiau cadarnhaol ar gyfleoedd i bobl ddefnyddio'r Gymraeg ac 
o ran sicrhau na chaiff y Gymraeg ei thrin yn llai ffafriol na'r Saesneg, ac atal 
unrhyw effeithiau andwyol ar gyfleoedd i bobl ddefnyddio'r Gymraeg ac o ran 
sicrhau na chaiff y Gymraeg ei thrin yn llai ffafriol na'r Saesneg.   

 
150. Cafwyd 61 o ymatebion i Gwestiwn 22 a chafwyd 42 o ymatebion i Gwestiwn 

23. Nid oedd llawer o'r sylwadau o'r farn y byddai'r cynigion yn cael unrhyw 
effaith ar y defnydd o'r Gymraeg. Yn ogystal, mynegwyd rhai pryderon y gallai 
fod effaith andwyol pe bai'n rhaid i wirfoddolwyr gofrestru. Nid ystyrir fod 
unrhyw faterion wedi'u codi drwy'r ymgynghoriad hwn a fyddai'n cael effaith 
anghymesur ar y Gymraeg ac, felly, yn newid ein cynigion. 

 

Crynodeb o'r ymatebion am faterion cysylltiedig 

151. Rhoddodd cwestiwn 24 y cyfle i'r ymatebwyr wneud sylwadau ar unrhyw 
faterion cysylltiedig eraill, na roddwyd sylw iddynt yn y cwestiynau penodol a 
ofynnwyd. Cafwyd sylwadau gan 37 o ymatebwyr.  
 

152. Fel rhan o'r sylwadau, gofynnwyd am ragor o fanylion er mwyn deall pam mae 
angen y newidiadau a sut y cânt eu rhoi ar waith. Cafwyd sylwadau hefyd 
ynghylch a fyddai ffioedd yn gymwys ac, os felly, faint fyddai'r ffioedd. Byddwn 
yn ceisio cadarnhau ein bwriadau yn yr ymgynghoriad nesaf.  

153. Roedd rhai o'n rhanddeiliaid o'r farn bod rhai anghysondebau yn y grwpiau 
cofrestru o hyd, sy'n achosi rhai bylchau o ran diogelu. Nododd Comisiynydd 
Plant Cymru y dylid ystyried ychwanegu athrawon dan hyfforddiant fel grŵp 
cofrestru posibl.  Er nad yw'n ofynnol i athrawon dan hyfforddiant gofrestru â 
CGA, maent yn ddarostyngedig i wiriadau diogelu fel un o amodau mynediad 
rhaglenni addysg gychwynnol i athrawon. Cânt eu hannog hefyd i gofrestru'n 
wirfoddol â CGA fel gweithiwr cymorth dysgu mewn ysgol nes y byddant yn 
ennill statws SAC.  
 

154. At hynny, ar ôl iddynt ennill statws SAC, byddant yn cwblhau blwyddyn sefydlu 
y byddant yn cael eu cofrestru fel athro ysgol dros dro ar ei chyfer. Ar ôl iddynt 
gwblhau'r flwyddyn sefydlu yn foddhaol, byddant yn cael eu cofrestru'n llawn fel 
athro ysgol. Barn CGA oedd y gellid defnyddio dull gweithredu tebyg mewn 
perthynas â gweithwyr ieuenctid a gweithwyr cymorth ieuenctid dan 
hyfforddiant.  
 

155. Awgrymodd Undeb yr Athrawon (NASUWT) hefyd y dylai fod yn ofynnol i 
athrawon nad ydynt yn gymwysedig, fel y rhagnodir drwy Orchymyn dan adran 
122(5) o Ddeddf Addysg 2002, gofrestru â CGA. Roedd galwadau hefyd i 
gynnwys tiwtoriaid cartref ac arbenigwyr, fel Athrawon y Byddar, fel grŵp 
cofrestru. Mae llawer o faterion i'w hystyried yn hyn o beth ac, felly, byddwn yn 
gweithio gyda'n rhanddeiliaid i ystyried y materion hyn ymhellach.  

 
Ymateb Llywodraeth Cymru a'r camau nesaf 

156. Mae Llywodraeth Cymru yn ddiolchgar i bawb a roddodd o'u hamser i ymateb 
i'r ymgynghoriad hwn. Fel dogfen gryno, nid yw'r holl faterion a godwyd yn yr 
ymatebion wedi cael eu hadlewyrchu'n llawn, ond mae pob ymateb wedi cael ei 
ystyried yn ofalus. Felly, y bwriad yw paratoi deddfwriaeth ddrafft ac 
ymgynghori arni yn ystod tymor yr hydref. 

 
157. Nid ydym wedi ymgynghori ar y cynnig i ychwanegu athrawon dan hyfforddiant 

a thiwtoriaid cartref fel cofrestreion, felly ni ellir eu cynnwys yn y ddeddfwriaeth 
ddrafft hon. Fodd bynnag, caiff y grwpiau hyn eu hystyried ar gyfer unrhyw 
newidiadau i'r grwpiau cofrestru yn y dyfodol. Yn y cyfamser, eir ati i ystyried 
ymhellach a oes ffyrdd o annog athrawon dan hyfforddiant a thiwtoriaid cartref i 
ddewis cofrestru â CGA.  

 
158. Nid oedd yr ymgynghoriad yn cynnwys cwestiynau am y ffioedd priodol ar gyfer 

y categorïau cofrestru newydd arfaethedig. Cynhelir ymgynghoriad yn 
ddiweddarach eleni ar y rheoliadau drafft newydd, a fydd yn cynnwys strwythur 
ffioedd arfaethedig ar gyfer sylwadau. 

Atodiad A: Rhestr o'r ymatebwyr 

Cafwyd 338 o ymatebion i'r ymgynghoriad hwn. O blith y rhain, gofynnodd 138 o ymatebwyr 
am gael aros yn ddienw ac ymatebodd 100 arall yn ddienw. Yn ogystal â'r 53 o 
ddinasyddion preifat a ymatebodd, y bobl a'r sefydliadau a restrir yma yw'r rhai a roddodd 
ganiatâd i gyhoeddi eu manylion.

Philip Blaker, Cymwysterau Cymru 
Elizabeth Brimble, Cyngor y Gweithlu 

Addysg 
Alys Byrne, ymarferydd Drama ac Ysgol 

Goedwig ar ei liwt ei hun 
Rocio Cifuentes, Comisiynydd Plant 

Cymru 
Rebecca Cooper, ACT Training 
Donna Crossman, Gwasanaeth Tân ac 

Achub De Cymru 
Steve Drowley, Safonau Addysg 

Hyfforddiant Cymru 
Tegwen Rosemary Ellis, Academi 

Genedlaethol ar gyfer Arweinyddiaeth 
Addysgol 

Amy Evans, ColegauCymru 
Owen Evans, Estyn 
Benson Ferrari, Ysgol St Michael, Llanelli 
Alistair Gittins, UNSAIN Cymru 
Paul Glaze, Cyngor Cymreig y 

Gwasanaethau Ieuenctid Gwirfoddol 
David Gobbett, Eglwys Highfields, 

Caerdydd 
Christopher Gray, Yr Eglwys Fethodistaidd 

yng Nghymru – Synod Cymru 
Judy Harris, Yr Eglwys Ddiwygiedig 

Unedig 
Diane Hebb, Cyngor Celfyddydau Cymru 
Michell Hiller–Forster, Coleg Caerdydd a'r 

Fro 
Jane Honey, Gwasanaeth Tân ac Achub 

Gogledd Cymru 
Rhian Hutchings, Fforwm Partneriaeth 

Cerddoriaeth Cymru 
Catrin James, Urdd Gobaith Cymru 
Kirsten Jones, Natspec 
Sarah Jones, Rhwydwaith Celfyddydau 

Ieuenctid Cymru 
Tracy Jones, Ysgol Merllyn 

David Kemp, Cardiff Vineyard Church 
Chris Lewis, Mess Up The Mess Theatre 

Company LTD 
Denise Lodge, Cadetiaid Gwirfoddol yr 

Heddlu Cymru Gyfan 
Mason Morgan, Cynllun Gwirfoddolwyr 

Ifanc Heddlu De Cymru 
Nicole Osborne, Gwasanaeth Ieuenctid 

Blaenau Gwent 
Steve Perry, Trinity Healing & Revival 

Church 
Grant Poiner, Clybiau Bechgyn a Merched 

Cymru  
David Prichard, Gofal Cymdeithasol 

Cymru 
Gethin Rhys, Cytûn (Eglwysi ynghyd yng 

Nghymru) 
Dr Patrick Roach, NASUWT Cymru 
Kelly Rowlands, ACT Schools 
Nye Russell–Thompson, Celfyddydau 

Anabledd Cymru 
Clare Sherwood, Ysgol y Gadeirlan, 

Llandaf 
Victoria Smith, The General Teaching 

Council Scotland (GTC Scotland) 
David Thomas, Gwasanaeth Gwella 

Ysgolion Abertawe  
Emma Thorpe, Purple Dog Arts 

Management 
Mary van den Heuvel, Undeb Addysg 

Cenedlaethol Cymru 
CW, The Disorganisation of Wales 
Alyson Watkins, Cyngor Bro Morgannwg  
Bethan Williams, The Prince's Trust 

Cymru  
Rebecca Williams, UCAC 
David Williams, Grŵp Prif Swyddogion 

Ieuenctid Cymru 
Kira Withers–Jones, Citrus Arts

 
 


